
„Nah, sekarang tiga riboe, ko Dian-hoei.“

„Baek, kaloe orang maoe anteri oewang lebi banjak,“ djawab itoe orang Pekalongan dengen memaen.

„Sekarang kita djoega bertaroh ko Soei-kian," kata Kek-soen. „Djangan banjak-banjak, lima ratoes sadja.“

„Baek,“ djawab soedagar tembako itoe.

„Owee pegang ko Dian-hoei, ko Soei-kian maoe pegang siapa ?“

„Pegang diri sendiri.“

„Dan kita djoega mari bertaroh ko Hoaij-wan,“ kata Ek-tjong.

„Ah, owee soeda kenah kapatik pehgoatoen, itoe soeda tjoekoep.“

Sigra pentopan-pentopan itoe beradoeh oentoeng kombali, tapi sakali ini adalah Kek-hoaij jang dapet kamenangan, lantaran apa mendjadi Kek-soen poenja pertarohan sama Soei-kian ada seri sadja.

„Eh, eh, ko lantas kenah tarik kantong,“ kata Dian-hoei. „Sekarang lima riboe, ja, ko Kek-hoaij? Kaloe misti mati, biar owee mati di sini djoega.“

„Baek, owee si toeroetin sadja. Tida perdoeli orang ada pakeh djimat Kalongan, kaloe maoe menang tentoe menang djoega.“

„Dan kita bertaroh teroes seperti tadi, ja, ko Ek-tjong, eh salah : ko Soei-kian ?“ kata Kek-soen.


„Baek.“

